
“გადაიწიეთ, გენაცვალე, ვიკითხავ და დავბრუნდები”- ხალხის ნაკადის გარღვევას ცდილობდა ახალგაზრდა ქალი. “აქ  მაინც დაიცავით რიგი,ქალბატონო, ახლა სადღა გეჩქარებათ?!” “მეგობარო, ერთი კითხე, დღეს მოვრჩებითო?!”-პატარა  ცქვიტ ბიჭს შეჰყურებდა მოხუცი, ტანად მრგვალი, ჩასუქებულ სახიანი მამაკაცი. “ბიჭი, ბიჭი, შენ გეუბნები!-ჩემს გელოდის უნდა დაერეკა....”
-სიჩუმე! სიჩუმე! სამოთხეა თუ ბაზარი, რა ხმაურია!- ცის მსახურთა გუნდს გამოეყო მაღალი, ახოვანი, თავზე ვეებერთელა შარავანდედ აკიაფებული ანგელოზი. “შემდეგი”- მქუხარე ხმით დასჭექა საქმეთმრიცხველმა და შემოდგომის ფოთლებივით აშრიალებულ ფურცლებში სასურველი ადამიანის ძებნა განაგრძო. “მანდ რას აწურულხარ, მოდი, მოდი.”
-შეიძლება,პატივცემულო?-მორიდებით შეაღო კარი კაცმა.
-რომ გითხრა, არ შეიძლებათქო, სხვა წასასვლელი გაქვს?-გაეცინა უხუცეს ანგელოზს.-გადავხედოთ შენს საქმეს. ოხ,ოხ, როგორი წარჩინებით დაგისრულებია ცხოვრება. ერთი-ორი პატარა შეცდომა კი იპარება, მაგრამ არ იდარდო, შენი სიკეთე აქ არ დაგეკარგება.
-ერთი კითხვა მაქვს,პატივცემულო,  თუ ძალიან არ მოგაცდენთ.
-გისმენ! საბოლოო პასუხს ნუ მკითხავ, ეგ მხოლოდ ღმერთმა იცის…
-ღმერთი ხომ ასეთი მოწყალე და კეთილია,როგორ უშვებს იმას,რომ ადამიანთა რაღაც ნაწილი ჯოჯოხეთის ცეცხლში იწვის?
-კარგი კითხვაა! სიმართლე გითხრა, აქ საინტერესო კითხვებით იშვიათად მოდიან. ახლავე აგიხსნი… რეალურად, ღმერთი ყველას თანაბარ შესაძლებლობას აძლევს,მაგრამ ზოგი ამას სათანადოდ ვერ იყენებს.
-რატომ ხდება ასე?თუ ერთი ნაწილი სიკეთითა და პატიოსნებით ცხოვრობს,მეორე ამის საპირისპირო რატომ უნდა იყოს?
-ასე რომ არ იყოს,ცხოვრება მეტად მოსაბეზრებელი იქნებოდა.დაფიქრდი,სამყაროში მხოლოდ სიკეთე რომ იყოს,ბოროტება ან თუნდაც სიძულვილი რომ არ არსებობდეს,წუთისოფელი მოსაბეზრებელი  არ იქნება?-კაცმა მხრები აიჩეჩა. -იქნება,მეგობარო,იქნება!ადამიანებს სიკეთისა და ბოროტების თანხვედრა ქმნის ნამდვილ პიროვნებებად.შენ თუ მთელი ცხოვრება ერთსა და იმავეს უყურებ,თუნდაც ეს სიკეთე იყოს,ვერ შეძლებ ნამდვილ პიროვნებად ჩამოყალიბებასა და განვითარებას.ადამიანს სწორედ ბოროტებასთან თანაცხოვრება,მისი შიში და თავიდან აცილების სურვილი აძლიერებს და ხდის ბრძოლისუნარიანს. გინდა, ერთი ისტორია გიამბო?
-თუ ითქმის,როგორ არ მინდა!
-იცი?!დაბადებისას,ღმერთი თითოეულ ადამიანს დიდ თასს აძლევს და ეუბნება,რომ უკან მაშინ დაბრუნდეს,როდესაც მას შეავსებს.ადამიანებს არ აქვთ მითითება როგორ,ან რით უნდა შეავსონ  თავიანთი თასი,რათა დაბრუნდნენ ღმერთთან.ისინი იმდენად რთული არჩევანის წინაშე დგანან,რომ მათი უმეტესობა დაბნეული დაეხეტება აქეთ-იქით.ზოგი მოხერხებულობას იჩენს და მარტივად პოულობს საბადოს.სწორედ ესაა მიზეზი იმისა,თუ რატომ მიდის ზოგი ადამიანი ადრე და ზოგი გვიან.ის, ვინც მალე შეავსებს,გახარებული ბრუნდება სახლში,ღმერთთან,ხოლო ისინი,ვინც ვერ მოახერხა თასის შევსება,უმისამართოდ დაეხეტებიან დედამიწის ზურგზე…მას შემდეგ,რაც "მოხერხებულები" ღმერთთან სავსე თასებით დაბრუნდებიან,გამჩენი მათ სათითაოდ ურიგებს მიწას და ეუბნება,რომ ეს მიწა მათი ახალი სახლი,მათი ბუდე უნდა გახდეს,მაგრამ იმისათვის,რომ ღმერთისგან ეს ძღვენი მიიღონ,ადამიანებს კიდევ ერთი რაღაცის შესრულება უწევთ. მათ უნდა აკურთხონ,დაატენიანონ ის მიწა,რომელიც გამჩენმა მათთვის გაიმეტა. როგორი მარტივი ჩანს,არა?!ერთი შეხედვით ყველაფერი ძალიან მარტივია,მაგრამ რეალურად ეს ადამის მოდგმის უდიდესი გამოცდის დასასრულია. როდესაც ღმერთმა ისინი თასის შესავსებად გაუშვა,არ მიუცია მითითება,რომ აუცილებლად სუფთა,კამკამა წყლით უნდა შეევსოთ ის.როცა ადამიანები დედამიწაზე ჩამოდიან,მათ უამრავი წმინდა წყარო და საშინელი ჭაობი ხვდებათ.არც ერთია მიუწვდომელი და არც მეორე,მაგრამ საქმე იმაშია,რომ წყაროზე წყალი წვეთ-წვეთად მოდის და ამ გზით თასის შევსება დიდ ძალისხმევასა და ლოდინთანაა დაკავშირებული.რაც შეეხება ჭაობებს,იქ წყალი მუდამ დგას. ადამიანთა ის ნაწილი,ვინც ჭაობიდან განიზრახავს თასის შევსებას და მარტივი გამოსავალით ასრულებს თავის ვალს,თითქოს მეტად ჭკვიანია,არა?!თასს ერთხელ ამოავლებს ჭაობში და მაშინვე ივსება.არ უწევს წვალება,ლოდინი,შრომა.არიან ისეთებიც,ვინც ჯერ ერთგან დაიწყო წყლის ავსება და შემდეგ ლოდინი მობეზრდა,ანდაც ჭუჭყიანმა წყალმა შეაშინა და სხვაგან გააგრძელა. და სწორედ მაშინ,როდესაც ღვთის მიერ ნაჩუქარ მიწას თავიანთ მოტანილ წყალს აპკურებენ,მიწაც შესაბამის პასუხს უბრუნებს.მათი,მიწა,ვის თასშიც უხვადაა კამკამა წყალი,უმალ ყვავილებითა და ხეხილით ივსება.ხოლო მათი- ვისთანაც ჭაობის ბინძური წყალია,უმალვე ეკალბარდებში ეხვევა.პირველები, საოცრად კმაყოფილნი იწყებენ გამწვანებულ ეზოში სახლის შენებას,ხოლო მეორენი ღმერთთან მიდიან საჩივარით,ეს რა გაგვიკეთე,როგორ არ გაგვაფრთხილე და დაგვღუპეო.იცი,რას ეტყვის მათ ღმერთი?!-კაცმა თავი გააქნია.-მე ცარიელი,ერთნაირი თასი მივეცი თითოეულ თქვენგანს.ზოგმა იშრომა,იწვალა და სათანადო პასუხი მიიღო მიწისგან,ხოლო თქვენ თქვენს საქმეს პირნათლად არ მიუდექით,მარტივი გამოსავალი ნახეთ და მას ეძგერეთ.სწორედ ამიტომ,თქვენმა შრომამაც შესაბამისი შედეგი გამოიღოო. ღმერთმა ყველას თანაბარი შესაძლებლობა და თავისუფალი არჩევანი მისცა,მაგრამ ბოლოს ყველას ის არგუნა,რასაც იმსახურებდა.საინტერესოა,არა?
-გამატარეთ,ქალბატონო, თანამშრომელი ვარ.-კარები შემოაღო თეთრად შემოსილმა გოგონამ.-რას ქვია,თქვენს ქმარს აქვს დარეკილი. გაიწიე,გენაცვალე, თუ ქალი ხარ, შემიშვი და დაელოდე შენს რიგს, თორემ თქვენისთანებზე ჯარიმებია აქ.-როგორღაც გაარღვია ხალხის ნაკადი- არა,გეფიცები,ამდენს ვეღარ გავუძლებ! გაიგე?! ჩემს ქმარს ექნება დარეკილიო! სამოთხეში მეუბნება ჩაწყობით შემაპარეო,გესმის?! არა, ამდენი ნამდვილად აღარ შემიძლია!შვებულება უნდა მოვითხოვო! - ერთიანად ამოთქვა და იქვე,პატარა ღრუბელზე ღონემიხდილი მიესვენა.-უი,უკაცავად. ხელი შეგიშალეთ? ბოდიში,ბატონო, მეგონა მარტო იყავით! გავიდე?! არა, რომც არ გავიდე, გარედან იმისთანა ხმები შემოდის, ვინ დაგაცდით აქ მშვიდად მუშაობას.-ოთახში მყოფი კაცები ხმას არ იღებდნენ. ხან ერთმანეთს გადახედავდნენ გაოცებით, ხანაც გოგონას მიაპყრობდნენ მზერას.- არა, მე კი არ ვწუწუნებ. არ გეგონოთ, რამე არ მომწონს, ან საქმეს ვუჩივი, უბრალოდ, როდის უნდა ისწავლოს ამ ხალხმა, რომ აქ სრულებით სხვა წესებია. კიდევ არ ჩუმდებიან! მუშაობას არ გაცდიან,არა?! დამაცადეთ, ახლა ნახეთ მაგათ რა ვუყო!-ოთახიდან გავიდა.- კართან შეკრებილებმა როგორც კი გოგონა დაინახეს ხმას უმატეს. “იქნებ როგორმე დააჩქაროთ.” ახლობელია, თუ ამდენ ხანს რატომ დააყოვნა?” “მაგაზეც დარეკა ჩემმა გელოდიმ?” “ჰე, ახლა! შეგვიშვით ჩვენც!”   -თქვენთან დამაბარა, დაბრუნდნენ იქ,საიდანაც მოსულან, მიღება დასრულებულიაო!-გამოაცხადა მკაცრი ხმით.
-რაო?-ლამის ბუსავით გადმოსცვენოდა თვალები ხელჯოხიან ქალს, რომლის ხმაც აქამდე არავის გაეგო. -სად დაბრუნდესო?! ეს რა, სამოთხეა,თუ ცირკი?! ორმოცი რომ გადამიხადეს და ჩემი სურათი ჩამოხსნეს კედლიდან, ახლა გინდათ ხო დამაბრუნოთ, რომ იქაც აღარ მიმიღონ? არავითარ შემთხვევაში! ხომ მოვკვდი? მითხარი ერთი,შენ-მიუბრუნდა ტანად ყველაზე პატარა, ჯერ კვლავ ნორჩ ანგელოზს.-შენ არ იყავი, რომ წამომიყვანე, შენი დრო მოვიდაო?! -პატარა ანგელოზმა დაბნეულად აიჩეჩა მხრები და იქაურობას გაეცალა.-რაც გინდათ ის ქენით, თუ გინდათ ცას გამომკიდეთ, მე აქედან ფეხს არ მოვიცვლი!
“მე წავალ, ჩემი გოგონა ობლად დამრჩა.საბრალოს სანამ გაუაზრებია რაც მომხდარა დავბრუნდები”- სიტყვით გამოვიდა ახალგაზრდა ქალი.”თქვენ სად მიბრძანდებით, ქალბატონო. შვილების და შვილიშვილების მეტი რა გვყავს ჩვენც. აბა, უპატრონო და უბედური თუ ხარ ადამიანი რა მოგკლავს, მაშინ სიკვდილიც კი შორი-შორს დადის და არ გეკარება.”  
საქმეთმრიცხველი ამჩნევდა, რომ ბრბოს ასე მარტივად ვეღარ დააოკებდნენ და გადაწყვიტა თავად გასულიყო მათთან. ”გამოდის”, “სად,აბა?” “ე,აგერ,ვერ ხედავ?” “გამატარეთ, მე დაველაპარაკები.ჩემი გელოდი ეცოდინება მაგას...”. -მოიცადეთ,აქ ვარ და სათქმელს ყველას ერთად მოგახსენებთ.-დასჭექა საქმეთმრიცხველმა. -ჩვენი,სამოთხის მსახურების ვალია თითოეულ თქვენგანს მივუდგეთ ისე, როგორც განსაკუთრებულ, საოცარ ქმნილებას. თქვენ ღმერთის შექმნილი სასწაულები ხართ.ოდესღაც მიწად მყოფნი, დღეს იქ, დედამიწაზე კვლავაც მიწად ქცეულნი თქვენი ხორცისგან აწ განშორებული, თავისუფალი სულები. თქვენი სახლი, ცხოვრება-ამიერიდან აქ არის! მესმის, ჯერ კიდევ შემოგრჩენიათ ის მანკიერებანი, რაც დედამიწაზე ყოფნისას გქონდათ და ნორმალური გეჩვენებოდათ, მაგრამ ძალიან გთხოვთ, პატივი ეცით როგორც თქვენს, ისე ჩვენს სიმშვიდესა და დროს. ხელს ნუ შეგვიშლით ვაკეთოთ ის, რაც შემოქმედს უბრძანებია ჩვენთვის და მერწმუნეთ,  ყველაფერი ბევრად კარგად იქნება. აქ დრო საკმარისი გვაქვს იმისათვის, რომ თითოეულ თქვენგანს ეყოს. ამიტომ, ძალიან გთხოვთ, ნუ იხმაურებთ! საქმეთმრიცხველმა იქ შეკრებილთ მადლობის ნიშნად თავი დაუკრა და ოთახში შებრუნდა. მამაკაცი კვლავ იქ ელოდა. ისევ ისეთი დაბნეულობითა და კითხვებით სავსე, როგორც შემოსვლისას. 
-პატივცემულო, ჩემი ცოლი... ოცი წლის იყო რომ დამეღუპა. სამოცი წელია მასზე ფიქრში ვხვდებოდი მზის ამოსვლას. მასზე ოცნებით ვეგებებოდი მთვარეს. ჩემთვის მის იქით ქალი არ არსებობდა...ხოდა, რა უნდა მეკითხა… ხომ არ იცით,როგორ არის, ან სად არის ახლა? ისევ ისეთი ახალგაზრდაა,თუ ჩემსავით მასაც შეეპარა წლები...
ის იყო, პასუხი უნდა გაეცა, კარზე კაკუნი რომ მოესმათ. ოთახში ის პატარა, ჯერაც ნორჩი ანგელოზი შემოვიდა, ცოტა ხნის წინ ხელჯოხიანი მოხუცი რომ სდებდა ბრალს.
-ბატონო, ბოდიში ხელი თუ შეგიშალეთ…გელოდია მოსული, თქვენ გკითხულობთ...
